
PRESS INFORMATION DEPARTMENT. GOVERNMENT OF THE PEOPLE’S REPUBLIC OF BANGLADESH






তথ্যবিবরণী                                                                                                 নম্বর :  ৩৮২৬
 

জাতীয় শোক দিবসে ট্রাফিক জ্যাম পরিহার করতে ডিএমপি’র যান চলাচল ম্যাপ

 

ঢাকা, ২৯ শ্রাবণ (১৩ আগস্ট):   


১৫ই আগস্ট জাতির পিতা বঙ্গবন্ধু শেখ মুজিবুর রহমানের ৪৬তম শাহাদত বার্ষিকী এবং জাতীয় শোক দিবস যথাযথ রাষ্ট্রীয় মর্যাদায় পালন উপলক্ষ্যে রাষ্ট্রপতি এবং প্রধানমন্ত্রী, মন্ত্রিপরিষদের সদস্যবর্গসহ বিভিন্ন স্তরের জনসাধারণ ধানমন্ডিস্থ বঙ্গবন্ধু স্মৃতি যাদুঘরে জাতির পিতা বঙ্গবন্ধু শেখ মুজিবুর রহমানের  প্রতিকৃতিতে পুষ্পার্ঘ্য অর্পণ করবেন। বঙ্গবন্ধুর প্রতিকৃতিতে ফুল দিয়ে শ্রদ্ধা জানাতে ঢাকা মহানগরী ও আশপাশের এলাকা হতে বিভিন্ন পরিবহনযোগে ও পায়ে হেঁটে অসংখ্য নেতাকর্মীসহ সাধারণ জনগণ সেখানে আসবেন।

অনুষ্ঠানে আগত অতিথিদের যানবাহন সুষ্ঠুভাবে চলাচল ও যানজট পরিহারের লক্ষ্যে বঙ্গবন্ধু স্মৃতি যাদুঘর এলাকায় ১৫ই আগস্ট ভোর হতে অনুষ্ঠান শেষ না হওয়া পর্যন্ত বিকল্প পথে যান চলাচলের জন্য গাড়ি চালক ও ব্যবহারকারীদের প্রতি ডিএমপির পক্ষ থেকে অনুরোধ জানানো হয়েছে।

মিরপুর গাবতলী থেকে আগত রাসেল স্কোয়ার-আজিমপুর অভিমুখী যাত্রীবাহী যানবাহন মানিকমিয়া এভিনিউ-ধানমন্ডি ২৭ ডানে মোড় নিয়ে শংকর-জিগাতলা-সাইন্সল্যাব হয়ে গন্তব্যে পৌঁছাবে; নিউমার্কেট ও সাইন্সল্যাব হতে আগত রাসেল স্কোয়ার অভিমুখী যাত্রীবাহী যানবাহন ধানমন্ডি ২ নম্বর রোড বামে মোড় নিয়ে জিগাতলা-শংকর হয়ে গন্তব্যে পৌঁছাবে; রেইনবো এফডিসি হতে আগত রাসেল স্কোয়ার অভিমুখী যাত্রীবাহী বাস সোনারগাঁও ক্রসিং বামে মোড় নিয়ে বাংলামটর দিয়ে শাহবাগ হয়ে গন্তব্যে পৌঁছাবে। আমন্ত্রিত অতিথিদের গমনাগমনের পথ-মানিক মিয়া এভিনিউ-ধানমন্ডি ২৭-মেট্রো শপিংমল ডানে মোড়-আহসানিয়া মিশন ক্রসিং বামে মোড়-৩২নং পশ্চিম প্রান্তে পৌঁছাবে। 

পার্কিং : 

· ৩২ নম্বর ব্রিজের উত্তরের ১১ নম্বর রোডের উত্তর ও পশ্চিম প্রান্ত (পতাকাবাহী, পিজিআর, এসএসএফ, ফায়ার সার্ভিস, বাহিনীর প্রধানসহ আইজিপি ও সিনিয়র সচিব বা সচিব পদমর্যাদার সকল গাড়ি)।  
· ৩২ নম্বর ব্রিজের দক্ষিণে পূর্ব ও পশ্চিম প্রান্তে সংসদ সদস্যসহ রাজনৈতিক নেতৃবৃন্দের সকল গাড়ি। 
· আহসানিয়া মিশনের উত্তর রাস্তা আইনশৃঙ্খলা বাহিনীর সকল গাড়ি। 


রোড ম্যাপ সংযুক্ত ।

#

কামরুল/সাহেলা/সঞ্জীব/সেলিম/২০২১/২২১৫ ঘণ্টা 
চলমান পাতা/০২

তথ্যবিবরণী                                                                                                 নম্বর :  ৩৮২৫
 

ঢাকা বিভাগে ত্রাণ সামগ্রী বিতরণ অব্যাহত

 

ঢাকা, ২৯ শ্রাবণ (১৩ আগস্ট):   


করোনা ভাইরাস মহামারি পরিস্থিতিতে  মানবিক সহায়তা হিসেবে  সরকারের পক্ষ হতে দেশব্যাপী ত্রাণসামগ্রী বিতরণ কার্যক্রম পরিচালিত হচ্ছে। গতকাল ঢাকা বিভাগের বিভিন্ন জেলায় এ কার্যক্রম পরিচালিত হয়েছে।

নরসিংদী জেলায় ত্রাণ হিসেবে  নগদ এক লাখ টাকা,  ১২৩ দশমিক ৫০০ মেট্রিক টন চাল এবং  ভিজিএফ কার্ডের মাধ্যমে ১ হাজার ৩৭৬ দশমিক ৫৯০ মেট্রিক টন চাল বিতরণ করা হয়। এছাড়া ৩৩৩ কলের মাধ্যমে ১ হাজার ৬৬টি পরিবার ও ৫ হাজার  ৩৩০ জনকে  আর্থিক সহায়তা প্রদান করা হয়। 


শরীয়তপুর জেলায় ৪৬৮টি পরিবারের মাঝে ২০ কেজি হারে চাল বিতরণ করা হয়েছে। 


মুন্সিগঞ্জ  জেলায়  ত্রাণ হিসেবে নগদ ৮ লাখ টাকা এবং ১১৯ মেট্রিক টন চাল, ভিজিএফ কার্ডের মাধ্যমে ৬২৩ দশমিক ১৫০ মেট্রিক টন চাল এবং ৩৩৩ কলের মাধ্যমে ৫৮টি পরিবার এবং ২৩২ জনকে আর্থিক সহায়তা প্রদান করা হয়।

কিশোরগঞ্জ জেলায় ত্রাণ হিসেবে ২৩ লাখ ২৫ হাজার টাকা নগদ এবং ৩২১ হাজার মেট্রিক টন চাল বিতরণ করা হয়। এছাড়া ভিজিএফ কার্ডের মাধ্যমে ১১ লাখ ৩১০ মেট্রিক টন চাল বিতরণ করা হয়। ৩৩৩ কলের মাধ্যমে ৪৮২টি পরিবার ও ২ হাজার ৪১০ জনকে আর্থিক সহায়তা প্রদান করা হয়।

সংশ্লিষ্ট  জেলার  জেলা তথ্য অফিসসমূহ ঢাকা বিভাগীয়  তথ্য অফিসের মাধ্যমে  এসব তথ্য জানিয়েছে।
#

আনোয়ার/সাহেলা/সঞ্জীব/সেলিম/২০২১/২০৩০ ঘণ্টা 

তথ্যবিবরণী                                                                                                                নম্বর : ৩৮২৪
ফেরি কাকলী’র ভারপ্রাপ্ত মাস্টার ও হুইল সুকানি সাময়িক বরখাস্ত
ঢাকা, ২৯ শ্রাবণ (১৩ আগস্ট) :


মুন্সিগঞ্জের শিমুলিয়া-মাদারীপুরের বাংলাবাজার রুটে চলচলারত ‘ফেরি কাকলী’ আজ সকাল ৭টায় পদ্মা সেতুর ১০ নম্বর পিলারে ধাক্কা দেয়ায় উক্ত ফেরির ভারপ্রাপ্ত মাস্টার মোঃ বাদল হোসেন এবং হুইল সুকানি  আব্দুর রশিদকে সাময়িকভাবে বরখাস্ত করা হয়েছে।

বিআইডব্লিউটিসি আজ এ সংক্রান্ত আদেশ জারি করেছে। 

#

জাহাঙ্গীর/সাহেলা/সঞ্জীব/জয়নুল/২০২১/২০০০ঘণ্টা 

তথ্যবিবরণী                                                                                                               নম্বর : ৩৮২৩
ময়মনসিংহ মেডিকেল কলেজ হাসপাতালে অদ্যাবধি 

৬ হাজার ৪০৪টি সিলিন্ডার অক্সিজেন প্রদান করেছেন সংস্কৃতি প্রতিমন্ত্রী
ময়মনসিংহ, ২৯ শ্রাবণ (১৩ আগস্ট) :


ময়মনসিংহ মেডিকেল কলেজ (মমেক) হাসপাতালের করোনা রোগীদের জরুরি চিকিৎসা সেবার সুবিধার্থে ব্যক্তিগত উদ্যোগে আজ ৪৪৮টি-সহ অদ্যাবধি সর্বমোট ৬ হাজার ৪০৪টি সিলিন্ডার অক্সিজেন প্রদান করেছেন সংস্কৃতি প্রতিমন্ত্রী কে এম খালিদ।

মমেক হাসপাতালে আগামীকাল সরবরাহের জন্য অন্যান্য দিনের ন্যায় আজও অক্সিজেন সিলিন্ডার রিফিলের কাজ চলমান রয়েছে।

উল্লেখ্য, করোনা রোগীদের জন্য প্রতিমন্ত্রীর এ মানবিক সহায়তা কার্যক্রম মহামারি শেষ না হওয়া পর্যন্ত অব্যাহত থাকবে। 

#

ফয়সল/সাহেলা/সঞ্জীব/জয়নুল/২০২১/১৯৫০ঘণ্টা 

তথ্যবিবরণী                                                                                                 নম্বর :  ৩৮২২

 

কোভিড-১৯ সংক্রান্ত সর্বশেষ প্রতিবেদন
 

ঢাকা, ২৯ শ্রাবণ (১৩ আগস্ট):   

            স্বাস্থ্য অধিদপ্তর এবং রোগতত্ত্ব, রোগ নিয়ন্ত্রণ ও গবেষণা প্রতিষ্ঠান (আইইডিসিআর)-এর তথ্যানুযায়ী গত ২৪ ঘণ্টায় দেশে ৪০ হাজার ৬৪১ জনের নমুনা পরীক্ষা করে ৮ হাজার ৪৬৫ জনের শরীরে করোনা সংক্রমণ পাওয়া গেছে। এ নিয়ে বাংলাদেশে এখন পর্যন্ত কোভিড-১৯ আক্রান্ত রোগীর সংখ্যা ১৪ লাখ ৫ হাজার ৫৩৩ জন। 

 


গত ২৪ ঘণ্টায় ১৯৭ জন-সহ এ পর্যন্ত ২৩ হাজার ৮১০ জন এ রোগে মৃত্যুবরণ করেছেন।

 


করোনা ভাইরাস আক্রান্তদের মধ্যে এখন পর্যন্ত সুস্থ হয়েছেন ১২ লাখ ৭৩ হাজার ৫২২ জন।

 

#

ফেরদৌস/সাহেলা/সঞ্জীব/সেলিম/২০২১/১৯২০ ঘণ্টা 

তথ্যবিবরণী                                                            
                         নম্বর : ৩৮২১
বঙ্গবন্ধু ও স্বাধীনতা বিরোধীদের রাজনীতি এদেশে চিরতরে বন্ধ হওয়া প্রয়োজন
                                                                                    -- তথ্যমন্ত্রী
ঢাকা, ২৯ শ্রাবণ (১৩  আগস্ট): 


এদেশে বঙ্গবন্ধুকে অস্বীকারকারী ও স্বাধীনতাবিরোধীদের রাজনীতি চিরতরে  বন্ধ হওয়া প্রয়োজন, বলেছেন তথ্য ও সম্প্রচার মন্ত্রী এবং আওয়ামী লীগের যুগ্ম সাধারণ সম্পাদক ড. হাছান মাহ্‌মুদ। 


আজ ঢাকায় জাতীয় শোক দিবস উপলক্ষে জাতীয় প্রেসক্লাব আয়োজিত আলোচনা সভায় প্রধান অতিথির বক্তৃতায় মন্ত্রী একথা বলেন। 


ড. হাছান বলেন, 'জিয়াউর রহমানের হাত ধরে পুনর্বাসিত স্বাধীনতাবিরোধীদের রাজনীতির ধারায় জাতির পিতাকে অস্বীকার করা হয়। যে মহানায়কের নেতৃত্বে দেশ স্বাধীন হয়েছে, যিনি পলে পলে আন্দোলনে বাঙালিকে বীর বাঙালি অস্ত্র ধরো, বাংলাদেশ স্বাধীন করো; তোমার আমার ঠিকানা, পদ্মা মেঘনা যমুনা; তুমি কে আমি কে, বাঙালি-বাঙালি, এই স্লোগান শিখিয়েছেন, এক সাগর রক্ত পাড়ি দিয়ে স্বাধীনতা এনে বাঙালিকে প্রথম জাতিরাষ্ট্র দিয়েছেন, তাকে এবং তার অবদানকে অস্বীকার করা হয়। এটা যারা করে তাদের রাজনীতি এদেশে চিরতরে বন্ধ হওয়া প্রয়োজন।'


এসময় দেশ-বিদেশের উদাহরণ উল্লেখ করে মন্ত্রী বলেন, 'ইউরোপে গেলে দেখা যায়, নেদারল্যান্ডসে যারা দ্বিতীয় বিশ্বযুদ্ধে নাৎসিদের সহযোগিতা বা সমর্থন করেছিল, তাদের নিজ দেশে ভোটাধিকার নেই।' 


ড. হাছান বলেন, 'দুঃখজনক হলেও সত্য এদেশে স্বাধীনতাবিরোধীরা এখনো রাজনীতি করে। তারা এমপি-মন্ত্রীও হয়েছে এবং তা প্রথমে জিয়াউর রহমান ও পরে তার স্ত্রী বেগম জিয়ার পৃষ্ঠপোষকতাতেই। এগুলো বন্ধ হওয়া উচিত এবং এনিয়ে বিতর্ক কখনোই বাঞ্ছনীয় নয়।'


জাতীয় প্রেসক্লাব সভাপতি ফরিদা ইয়াসমিনের সভাপতিত্বে সভায় দ্য ডেইলি অবজারভারের সম্পাদক ইকবাল সোবহান চৌধুরী, সাবেক বিএফইউজে সভাপতি মঞ্জুরুল আহসান বুলবুল, জাতীয় প্রেসক্লাবের যুগ্ম সম্পাদক মাইনুল আলম, সদস্য মোঃ আইয়ুব ভুঁইয়া প্রমুখ বক্তৃতা করেন। 

বঙ্গবন্ধুর ওপর গানবাংলা টিভির গানের প্রকাশনা

আজ মন্ত্রী ড. হাছান মাহ্‌মুদ বঙ্গবন্ধুর ওপর রচিত গান বাংলা টিভির প্রযোজনায় রেকর্ডকৃত 'যদি রাত পোহালেই শোনা যেতো বঙ্গবন্ধু মরে নাই' গানটি প্রকাশ করেন। 


মন্ত্রীর মিন্টো রোডের বাসভবনে এসময় গানবাংলা টিভির চেয়ারপার্সন ফারজানা মুন্নী ও ব্যবস্থাপনা পরিচালক কৌশিক হোসেন তাপস উপস্থিত ছিলেন। দেশের বরেণ্য সব শিল্পীদের সমবেত কণ্ঠে নতুন করে নির্মিত এই গানটিকে হৃদয়ছোঁয়া বলে অভিহিত করেন ড. হাছান।  
#
আকরাম/সাহেলা/সঞ্জীব/সেলিম/২০২১/১৮২০ ঘণ্টা 
তথ্যবিবরণী                                                            
                         নম্বর : ৩৮২০
রাঙ্গুনিয়ার শিলক ইউনিয়ন আওয়ামী লীগের সভাপতির মৃত্যুতে তথ্যমন্ত্রীর শোক
ঢাকা, ২৯ শ্রাবণ (১৩  আগস্ট): 


চট্টগ্রামের রাঙ্গুনিয়া উপজেলায় শিলক ইউনিয়ন আওয়ামী লীগের সভাপতি আলহাজ্ব নূরুন্নবী সওদাগরের মৃত্যুতে গভীর শোক ও দুঃখপ্রকাশ করেছেন তথ্য ও সম্প্রচার মন্ত্রী এবং বাংলাদেশ আওয়ামী লীগের যুগ্ম সাধারণ সম্পাদক ড. হাছান মাহ্‌মুদ। 


আজ ৮৪ বছর বয়সে এই জ্যেষ্ঠ নেতার মৃত্যুসংবাদে তথ্যমন্ত্রী প্রয়াতের বিদেহী আত্মার শান্তি কামনা করেন এবং তার শোক সন্তপ্ত পরিবারের প্রতি গভীর সমবেদনা জানান।

ড. হাছান আজ তার শোকবার্তায় বলেন, স্বাধীনতার পর থেকে আমৃত্যু শিলক ইউনিয়ন আওয়ামী লীগের সভাপতি নূরুন্নবী সওদাগরের মৃত্যুতে দেশ একজন  সৎ, দক্ষ ও আদর্শবান রাজনীতিককে হারালো। 

#
আকরাম/সাহেলা/সঞ্জীব/সেলিম/২০২১/১৮০০ ঘণ্টা 

তথ্যবিবরণী                                                                                                                 নম্বর : ৩৮১৯
জাতীয় শোক দিবস উপলক্ষে
গরিব ও দুস্থদের মাঝে খাদ্য সামগ্রী বিতরণ করেন শিল্প প্রতিমন্ত্রী
ঢাকা, ২৯ শ্রাবণ (১৩ আগস্ট) :


শিল্প প্রতিমন্ত্রী কামাল আহমেদ মজুমদার বলেছেন, ১৯৭৫ সালের ১৫ই আগস্ট ঘাতকরা সর্বকালের সর্বশ্রেষ্ঠ বাঙালি জাতির পিতা বঙ্গবন্ধু শেখ মুজিবুর রহমানকে সপরিবারে নির্মমভাবে হত্যা করে। বঙ্গবন্ধু আজ আমাদের মাঝে নেই কিন্তু তাঁর আদর্শ চিরন্তন প্রেরণার উৎস, তাঁর নীতি ও আদর্শ প্রজন্ম থেকে প্রজন্মান্তরে ছড়িয়ে পড়ুক, গড়ে উঠুক সাহসী, ত্যাগী ও আদর্শবাদী নেতৃত্ব এ প্রত্যাশা সবার। স্বাধীনতা বিরোধীরা আজও এদেশের উন্নয়ন ও অগযাত্রাকে ধ্বংস করতে চায়। এদেশের উন্নয়ন ও অগ্রযাত্রাকে যারা ধ্বংস করতে চায় তাদের চিহ্নিত করে দুর্নীতিগ্রস্তদের মূলোৎপাটন করতে হবে। 


আজ মিরপুরের মনিপুর উচ্চ বিদ্যালয় ও কলেজ প্রাঙ্গণে শিল্প মন্ত্রণালয় আয়োজিত জাতীয় শোক দিবস উপলক্ষে গরিব ও দুস্থদের মাঝে খাদ্য সামগ্রী বিতরণকালে প্রতিমন্ত্রী এসব কথা বলেন। অনুষ্ঠানের অন্যান্যের মধ্যে শিল্প মন্ত্রণালয়ের অতিরিক্ত সচিব শিবনাথ রায়, মনিপুর উচ্চ বিদ্যালয় ও কলেজের অধ্যক্ষ মোঃ ফরহাদ হোসেন বক্তৃতা করেন। 


প্রতিমন্ত্রী বলেন, প্রধানমন্ত্রী শেখ হাসিনা এদেশের উন্নয়ন করতে ও গরিব দুস্থদের মুখে হাসি ফোটাতে নিরলস কাজ করে যাচ্ছেন। তিনি বলেন, প্রধানমন্ত্রীর দক্ষ নেতৃত্বে কোভিড-১৯ মহামারিতেও বাংলাদেশের অগ্রযাত্রা থেমে থাকেনি। যেখানে বিশ্বের বহু উন্নত দেশের অর্থনীতিতে নেতিবাচক প্রভাব ফেলেছে, সেখানে বর্তমান সরকার শুধু অর্থনৈতিক উন্নয়নের ধারা ধরে রাখতেই সফল হয়নি বরং মহামারি নিয়ন্ত্রণে রেখে বিশ্বের কাছে উদাহরণ সৃষ্টি করেছে। 


পরে কাফরুলের ইব্রাহিমপুর মনিপুর উচ্চ বিদ্যালয় ও কলেজ প্রাঙ্গণে শিল্প মন্ত্রণালয় আয়োজিত জাতীয় শোক দিবস উপলক্ষে গরিব দুস্থদের মাঝে খাদ্য সামগ্রী বিতরণ অনুষ্ঠানে শিল্প সচিব জাকিয়া সুলতানা সভাপতিত্ব করেন। 


উল্লেখ্য, প্রতিমন্ত্রী তার নির্বাচনি এলাকায় সকালে ৫০০জন এবং বিকেলে ৯০০জন গরিব ও দুস্থদের মধ্যে খাদ্য সামগ্রী হিসেবে চাল, ডাল, আলু, পিঁয়াজ, লবণ, চিনি, সয়াবিন তেল, সাবান, হ্যান্ড স্যানিটাইজার ও মাস্ক বিতরণ করেন।
#
রফিকুল/সাহেলা/সঞ্জীব/জয়নুল/২০২১/১৮৩০ঘণ্টা 

তথ্যবিবরণী                                                                                                               নম্বর : ৩৮১৮
ময়মনসিংহকে ডিজিটাল যুগের উপযোগী করতে হবে
                               -- ডাক ও টেলিযোগাযোগ মন্ত্রী
ঢাকা, ২৯ শ্রাবণ (১৩ আগস্ট) :


ডাক ও টেলিযোগাযোগ মন্ত্রী মোস্তাফা জব্বার বলেছেন, পলল বিধৌত উর্বর মাটি, বিপুল প্রাকৃতিক সম্পদ, ঐতিহ্যগত সংস্কৃতি এবং হাওরের বিস্তৃর্ণ জলরাশি পরিকল্পিত উপায়ে কাজে লাগানোর মাধ্যমে বৃহত্তর ময়মনসিংহকে জাতীয় অগ্রগতিতে গুরুত্বপূর্ণ অঞ্চল হিসেবে গড়ে তোলা সম্ভব। তিনি বলেন, ময়মনসিংহ ব্রিটিশ ভারতের বৃহত্তর জেলা থাকলেও প্রধানমন্ত্রী শেখ হাসিনা পদক্ষেপ নেবার আগে এই অঞ্চলের অগ্রগতিতে তেমন গুরুত্ব দেয়া হয়নি।

মন্ত্রী গতকাল বৃহত্তর ময়মনসিংহের বিশিষ্ট নাগরিক, ময়মনসিংহ বিভাগ গঠন আন্দোলনের নেতা এডভোকেট আনিসুর রহমান খানের প্রথম মৃত্যু বার্ষিকী উপলক্ষে ঢাকাস্থ ময়মনসিংহ বিভাগীয় সমিতি আয়োজিত আলোচনা সভায় প্রধান অতিথির বক্তৃতায় এসব কথা বলেন। 


ঢাকাস্থ ময়মনসিংহ বিভাগীয় সমিতির সভাপতি ম. হামিদ-এর সভাপতিত্বে অনুষ্ঠানে অন্যান্যের মধ্যে সমাজ কল্যাণ প্রতিমন্ত্রী মোঃ আশরাফ আলী খান খসরু, সংস্কৃতি বিষয়ক প্রতিমন্ত্রী কে এম খালিদ, তথ্য ও সম্প্রচার প্রতিমন্ত্রী ডা: মো: মুরাদ হাসান, প্রধানমন্ত্রী কার্যালয়ের সাবেক মুখ্য সচিব আবুল কালাম আজাদ বক্তৃতা করেন। 


প্রস্তাবিত ময়মনসিংহ বিভাগীয় শহরটিকে একটি স্মার্ট শহর হিসেবে প্রতিষ্ঠার মাধ্যমে এডভোকেট মোঃ আনিসুর রহমান খানের প্রতি সম্মান জানানোর চেয়ে ভাল কাজ আর হতে পারে না বলে মন্ত্রী উল্লেখ করেন। তিনি বৃহত্তর ময়মনসিংহ অঞ্চলকে ঐতিহাসিকভাবে বঙ্গবন্ধুর আদর্শের মানুষদের ঘাঁটি হিসেবে উল্লেখ করে বলেন, প্রধানমন্ত্রী শেখ হাসিনার ভিশনারি নেতৃত্বে বাংলাদেশ উন্নয়নের মহাসড়কে অপ্রতিরোধ্য গতিতে এগিয়ে চলেছে। তিনি বিভাগীয় শহরের জন্য গৃহীত পরিকল্পনা বাস্তবায়ন ত্বরান্বিত করতে সংশ্লিষ্টদের আরও তৎপর হওয়ার প্রয়োজনীয়তার ওপর গুরুত্বারোপ করেন। বীর মুক্তিযোদ্ধা মোস্তাফা জব্বার বাংলাদেশ আওয়ামী লীগের রাজনীতি, মহান মুক্তিযুদ্ধ, রেলযোগাযোগ উন্নয়নসহ বিভিন্ন সামাজিক কর্মকান্ডে মরহুম এডভোকেট আনিসুর রহমান খানের অবদান গভীর কৃতজ্ঞতার সাথে স্মরণে করেন। 


অনুষ্ঠানে সমাজকল্যাণ প্রতিমন্ত্রী আশরাফ আলী খান মরহুম এডভোকেট আনিসুর রহমান খানের জীবনের বিভিন্ন দিক তুলে ধরে বলেন, তিনি তার কাজের মাধ্যমে অমর হয়ে থাকবেন।

সংস্কৃতি বিষয়ক প্রতিমন্ত্রী কে এম খালিদ এডভোকেট আনিসুর রহমান খানের সাথে পারিবারিক স্মৃতি রোমন্থন করে বলেন, ময়মনসিংহ বিভাগ প্রতিষ্ঠায় তার অবদান চিরজাগরূক হয়ে থাকবে।

তথ্য ও সম্প্রচার প্রতিমন্ত্রী ডা. মোঃ মুরাদ হাসান তারাকান্দি হয়ে জামালপুর যমুনা সেতু রেল সংযোগ প্রতিষ্ঠায় এই অঞ্চলের মানুষের দাবি প্রতিষ্ঠার লড়াইয়ে তার ভূমিকা গভীর শ্রদ্ধার সাথে স্মরণ করেন। তিনি বলেন, এডভোকেট আনিসুর রহমান খান তার কাজের মাধ্যমে চির অম্লান হয়ে থাকবেন।
#

শেফায়েত/সাহেলা/সঞ্জীব/জয়নুল/২০২১/১৮২৫ঘণ্টা 

তথ্যবিবরণী                                                            
                         নম্বর : ৩৮১৭
আওয়ামী লীগ বাংলাদেশের প্রতিটি দুঃসময়, দুর্যোগে জনগণের পাশে থেকেছে
                                                                                   -- শিল্পমন্ত্রী
মনোহরদী (নরসিংদী), ২৯ শ্রাবণ (১৩  আগস্ট): 


শিল্পমন্ত্রী নূরুল মজিদ মাহমুদ হুমায়ূন বলেছেন, বঙ্গবন্ধু মানুষের দুঃসময়ে পাশে থাকার রাজনীতি করেছেন। বঙ্গবন্ধু শেখ মুজিবুর রহমান এবং তাঁর কন্যা জননেত্রী শেখ হাসিনা সব সময় গণমানুষের রাজনীতি করছেন। আওয়ামী লীগ বাংলাদেশের প্রতিটি দুঃসময়, দুর্যোগে জনগণের পাশে থেকেছে। করোনা মহামারির এ দুঃসময়ে আওয়ামী লীগের প্রতিটি নেতাকর্মীকে জনগণের পাশে থাকার আহ্বান জানান। বঙ্গবন্ধু যেভাবে জনগণের পাশে থেকে দুঃসময়ে সাহায্য সহযোগিতা করেছেন, তেমনি আওয়ামী লীগের নেতাকর্মীদের ও জনপ্রতিনিধিদেরকেও করোনা মহামারির এ সময় জনগণের পাশে থেকে তাদের সাহায্য সহযোগিতা করতে হবে। করোনা মহামারি যখন সারা বিশ্বকে তছনছ করে দিয়েছে, তখন জননেত্রী শেখ হাসিনার সাহসী নেতৃত্ব বাংলাদেশের উন্নয়নের অগ্রযাত্রা চলমান রয়েছে, উন্নত দেশের কাতারে যাবার পথে। করোনা মহামারির মধ্যে এ যাত্রার কিছুটা ক্ষতিগ্রস্ত হলেও আবার সেই জায়গায় থেকে ঘুরে দাঁড়াচ্ছে।

জাতির পিতা বঙ্গবন্ধু শেখ মুজিবুর রহমানের ৪৬তম শাহাদত বার্ষিকীতে ১৫ ই আগস্ট জাতীয় শোক দিবস-২০২১ উপলক্ষে নরসিংদীর মনোহরদী উপজেলা অডিটোরিয়ামে গরিব ও দুস্থদের মাঝে খাদ্য সামগ্রী বিতরণ অনুষ্ঠানে প্রধান অতিথির বক্তব্যে শিল্পমন্ত্রী আজ এসব কথা বলেন। 

উপজেলা প্রশাসন মনোহরদীর আয়োজনে এবং শিল্প মন্ত্রণালয়ের আওতাধীন প্রতিষ্ঠান কর্ণফুলী ফার্টিলাইজার কোম্পানি লিমিটেডের সহযোগিতায় প্রায় ৪০০ জন গরিব ও দুস্থদের এ খাদ্য সামগ্রী বিতরণ করা হয়।

মন্ত্রী বলেন, করোনা মহামারিতে সরকার নির্দেশিত বিধি নিষেধ মানতে হবে এবং মাস্ক পড়তে হবে। সরকারের গণটিকা কার্যক্রমকে সফল ও করোনা ভাইরাস প্রতিরোধ করতে ওয়ার্ড, ইউনিয়ন ও উপজেলা পর্যায়ের রাজনৈতিক নেতাকর্মীদেরকে এগিয়ে আসার আহ্বান জানান তিনি।
 
এছাড়া মন্ত্রী উপজেলা স্বাস্থ্য কমপ্লেক্স, মনোহরদী, নরসিংদীর মেনিফোল্ড অক্সিজেন সিস্টেম উদ্বোধন করেন। 

#

জাহাঙ্গীর/সাহেলা/সঞ্জীব/সেলিম/২০২১/১৭৩০ ঘণ্টা 

তথ্যবিবরণী                                                            
                         নম্বর : ৩৮১৬
ইতিহাস বিকৃতি রোধে সবাইকে সতর্ক থাকতে হবে

                                   -- জনপ্রশাসন প্রতিমন্ত্রী

ঢাকা, ২৯ শ্রাবণ (১৩  আগস্ট): 


জনপ্রশাসন প্রতিমন্ত্রী ফরহাদ হোসেন বলেছেন, ১৯৭৫ এর ১৫ই আগস্টের পর মুক্তিযুদ্ধ বিরোধী শক্তি এ দেশের প্রকৃত ইতিহাসকে মুছে ফেলতে চেয়েছে। কেউ যেন বাংলাদেশের মুক্তিযুদ্ধের ইতিহাস বিকৃত না করতে পারে সে বিষয়ে সকলকে সতর্ক থাকতে হবে। 


গতকাল মেহেরপুর জেলা প্রশাসন আয়োজিত ‘মুজিববর্ষে শতঘণ্টা মুজিবচর্চা’ অনুষ্ঠানে ‘আগামীর বাংলাদেশ ও মুজিবচর্চার  প্রাসঙ্গিকতা’ শীর্ষক আলোচনায় প্রধান অতিথি হিসেবে ভার্চুয়াল কনফারেন্সের মাধ্যমে বক্তৃতাকালে প্রতিমন্ত্রী এ কথা বলেন। 


প্রতিমন্ত্রী বলেন, যারা কখনোই এদেশের স্বাধীনতা চায়নি, তারাই বঙ্গবন্ধুকে নির্মমভাবে হত্যা করেছে। তারা ’৭৫ এর পনেরোই আগস্টের পর এ দেশের মানুষের মন থেকে বঙ্গবন্ধু আর মুক্তিযুদ্ধের ইতিহাসকে মুছে ফেলতে চেয়েছিল। এখনো তারা বারবার ইতিহাস বিকৃতির চেষ্টা করছে।  ভবিষ্যতে যেন আর এ ধরনের বিকৃতি না ঘটে সেজন্য সবাইকে সজাগ থাকতে হবে। 


অনুষ্ঠানে খ্যাতনামা ইতিহাসবিদ ও বিশিষ্ট লেখক মুনতাসীর মামুন প্রধান আলোচক হিসেবে বক্তৃতা করেন। 

#

শিবলী/সাহেলা/সঞ্জীব/সেলিম/২০২১/১৭০০ ঘণ্টা 

তথ্যবিবরণী                                                            
                         নম্বর : ৩৮১৫

পদ্মা সেতুতে আঘাত যেন  হৃদয়ে আঘাত 
 

          -নৌপ্রতিমন্ত্রী

শিমুলিয়া (মুন্সিগঞ্জ), ২৯ শ্রাবণ (১৩  আগস্ট): 

নৌপরিবহন প্রতিমন্ত্রী খালিদ মাহমুদ চৌধুরী বলেছেন, প্রধানমন্ত্রী শেখ হাসিনার নেতৃত্বে পদ্মা সেতু এখন বাস্তবতা। এ সেতুর নিরাপত্তার বিষয়টি অনেক গুরুত্বপূর্ণ। এ সেতুতে আঘাত যেন হৃদয়ে আঘাত। কেউ যদি দায়িত্বে অবহেলা করেন তবে উদাসীনতার কারণগুলো খতিয়ে দেখা হবে এবং পরবর্তিতে প্রয়োজনীয় ব্যবস্থা নেয়া হবে। 


প্রতিমন্ত্রী আজ মুন্সিগঞ্জের শিমুলিয়া ফেরিঘাট, শিমুলিয়া-বাংলাবাজার নৌরুট এবং শরীয়তপুরের মাঝিরকান্দিঘাট পরিদর্শন শেষে এসব কথা বলেন।

এসময় অন্যান্যের মধ্যে নৌপরিবহন সচিব মোহাম্মদ মেজবাহ উদ্দিন চৌধুরী, বিআইডব্লিউটিসি’র চেয়ারম্যান সৈয়দ মো. তাজুল ইসলাম, বিআইডব্লিউটিএ'র চেয়ারম্যান কমডোর গোলাম সাদেক এবং পদ্মা সেতুর নিরাপত্তার ব্রিগেড প্রধান ব্রিগেডিয়ার জেনারেল মোহাম্মদ কামরুল হাসান উপস্থিত ছিলেন।
#
জাহাঙ্গীর/মেহেদী/জুলফিকার/রেজ্জাকুল/মাসুম/২০২১/১৪৩৬ ঘণ্টা 

তথ্যবিবরণী                                                            
                         নম্বর : ৩৮১৪
নওগাঁয় সাংবাদিককল্যাণ ট্রাস্টের চেক বিতরণ করলেন খাদ্যমন্ত্রী

নওগাঁ, ২৯, শ্রাবণ  (১৩ আগস্ট) :


প্রধানমন্ত্রী শেখ হাসিনা প্রতিশ্রুত উপহার হিসেবে নওগাঁর ৫১ সাংবাদিক পেয়েছেন ১০ হাজার টাকা করে অর্থ সহায়তা। করোনাকালে প্রধানমন্ত্রী প্রতিশ্রুত ১০ হাজার টাকার আর্থিক সহায়তার চেক প্রত্যেক সাংবাদিকের হাতে তুলে দেন খাদ্যমন্ত্রী  সাধন চন্দ্র মজুমদার।


আজ নওগাঁর সদর উপজেলা পরিষদ অডিটরিয়ামে সাংবাদিককল্যাণ ট্রাস্টের চেক বিতরণ করেন খাদ্যমন্ত্রী।


অনুষ্ঠানে সাধন চন্দ্র মজুমদার বলেন, প্রধানমন্ত্রী শেখ হাসিনা সাংবাদিকদের কল্যাণে সাংবাদিককল্যাণ ট্রাস্ট গঠন করেছেন। করোনাকালে প্রধানমন্ত্রীর এ সহায়তা অনুকরণীয় হয়ে থাকবে। তিনি বলেন, শুধু সাংবাদিকদেরই নয় সকল সেক্টরে ক্ষতিগ্রস্তদের জন্য এ প্রণোদনার ব্যবস্থা করেছেন প্রধানমন্ত্রী।


খাদ্যমন্ত্রী আরো বলেন, নওগাঁ প্রেসক্লাবের রয়েছে গৌরবময় ঐতিহ্য। করোনাকালে এখানকার সাংবাদিকগণ ঝুঁকি নিয়ে সংবাদ সংগ্রহ ও পরিবেশন করছেন উল্লেখ করে মন্ত্রী বস্তুনিষ্ঠ ও জনকল্যাণকর সংবাদ পরিবেশনে সাংবাদিকগণকে জোরালো ভূমিকা রাখার আহবান জানান।


জেলা প্রশাসক মো: হারুন অর রশিদের সভাপতিত্বে অতিরিক্ত পুলিশ সুপার কে এম এ মামুন খান চিশতি, সদর উপজেলা পরিষদের চেয়ারম্যান রফিকুল ইসলাম রফিক, পৌর মেয়র নজরুল ইসলাম সনি, বীর মুক্তিযোদ্ধা হারুন আল রশীদ এবং নওগাঁ প্রেসক্লাবের সভাপতি বিশ্বজিৎ মনি অনুষ্ঠানে বক্তৃতা করেন।

#

কামাল/মেহেদী/জুলফিকার/রেজ্জাকুল/মাসুম/২০২১/১৩০০ ঘণ্টা 

তথ্যবিবরণী                                                            
                         নম্বর : ৩৮১১

জাতীয় শোক দিবসের কর্মসূচি

ঢাকা, ২৯ শ্রাবণ (১৩ আগস্ট) :


১৫ আগস্ট ২০২১ রবিবার স্বাধীনতার মহান স্থপতি জাতির পিতা বঙ্গবন্ধু শেখ মুজিবুর রহমানের ৪৬তম শাহাদতবার্ষিকীতে যথাযথ মর্যাদায় ও ভাবগম্ভীর পরিবেশে সমগ্র বাংলাদেশ ও প্রবাসে জাতীয় শোক দিবস পালনের উদ্দেশ্যে গৃহীত কর্মসূচিসমূহ হলো : 


১৫ আগস্ট রবিবার সকল সরকারি, আধা-সরকারি, স্বায়ত্তশাসিত প্রতিষ্ঠান, শিক্ষা প্রতিষ্ঠান ও বেসরকারি ভবনসমূহে জাতীয় পতাকা অর্ধনমিত থাকবে।


সকাল সাড়ে ৬টায় ধানমন্ডি ৩২ নম্বরে বঙ্গবন্ধু স্মৃতি জাদুঘরে জাতির পিতা বঙ্গবন্ধু শেখ মুজিবুর রহমানের প্রতিকৃতিতে রাষ্ট্রপতি ও প্রধানমন্ত্রী কর্তৃক পুষ্পস্তবক অর্পণ, সশস্ত্রবাহিনী কর্তৃক অনার গার্ড প্রদান এবং মোনাজাত করা হবে।


১৫ আগস্ট ১৯৭৫ তারিখে শাহাদতবরণকারী জাতির পিতার পরিবারের সদস্যবৃন্দ ও অন্যান্য শহীদদের কবরে (ঢাকার বনানীস্থ কবরস্থানে) সকাল সাড়ে ৭টায় পুষ্পস্তবক ও ফুলের পাপড়ি অর্পণ এবং দোয়া ও ফাতেহা পাঠ করা হবে।


এদিন সকাল ১০টায় গোপালগঞ্জ জেলার টুঙ্গিপাড়ায় জাতির পিতা বঙ্গবন্ধু শেখ মুজিবুর রহমানের সমাধিতে ফাতেহা পাঠ, প্রধানমন্ত্রী কর্তৃক পুষ্পস্তবক অর্পণ, সশস্ত্রবাহিনী কর্তৃক অনার গার্ড প্রদান এবং মোনাজাত ও বিশেষ দোয়া মাহফিলের আয়োজন করা হয়েছে।


সারা দেশের মসজিদসমূহে বাদ যোহর বিশেষ মোনাজাত এবং মন্দির, গির্জা, প্যাগোডা ও অন্যান্য ধর্মীয় প্রতিষ্ঠানে সুবিধাজনক সময়ে বিশেষ প্রার্থনার আয়োজন করা হয়েছে।


জাতীয় শোক দিবস উপলক্ষ্যে বাংলাদেশ বেতার এবং বাংলাদেশ টেলিভিশনে দিবসটির অনুষ্ঠান সরাসরি সম্প্রচারসহ বিশেষ অনুষ্ঠানমালার আয়োজন করবে।


জাতীয় দৈনিক ও সাময়িকীতে ক্রোড়পত্র প্রকাশ করা হবে। পোস্টার মুদ্রণ ও বিতরণ এবং বঙ্গবন্ধুর ওপর প্রামাণ্য চলচ্চিত্র প্রদর্শন করা হবে। শিক্ষা প্রতিষ্ঠান/গ্রোথ সেন্টারসহ গুরুত্বপূর্ণ স্থানে জাতীয় শোক দিবসের পোস্টার স্থাপন ও এলইডি বোর্ডের মাধ্যমে প্রচারের প্রয়োজনীয় ব্যবস্থা গ্রহণ করা হবে।


জাতীয় শোক দিবসের তাৎপর্য উল্লেখ করে বাংলাদেশ টেলিযোগাযোগ নিয়ন্ত্রণ কমিশনের মাধ্যমে ডাক ও টেলিযোগাযোগ বিভাগ সকল মোবাইল গ্রাহককে ক্ষুদে বার্তা প্রেরণ করবে।


শিক্ষা প্রতিষ্ঠান, শিশু একাডেমি বা অনুরূপ প্রতিষ্ঠানের অনুরোধের ভিত্তিতে বঙ্গবন্ধু স্মৃতি জাদুঘর জাতীয় শোক দিবস ও বঙ্গবন্ধুর জীবনীভিত্তিক বক্তৃতার আয়োজন করবে।

প্রাথমিক ও গণশিক্ষা মন্ত্রণালয়, তথ্য ও সম্প্রচার মন্ত্রণালয়, ধর্ম বিষয়ক মন্ত্রণালয়, মুক্তিযুদ্ধ বিষয়ক মন্ত্রণালয়, স্বাস্থ্য শিক্ষা ও পরিবার কল্যাণ বিভাগ, মহিলা ও শিশু বিষয়ক মন্ত্রণালয়, সমাজকল্যাণ মন্ত্রণালয়, সংস্কৃতি বিষয়ক মন্ত্রণালয় এবং সংশ্লিষ্ট অন্যান্য মন্ত্রণালয়/বিভাগ, অধিদপ্তর ও সংস্থা জাতীয় কর্মসূচির সঙ্গে সামঞ্জস্য রেখে স্ব স্ব কর্মসূচি প্রণয়ন ও বাস্তবায়ন করবে।


সরকারি-বেসরকারি সকল প্রাথমিক বিদ্যালয়, উচ্চ মাধ্যমিক বিদ্যালয়, মাদ্রাসা, কলেজ, মেডিকেল কলেজ ও বিশ্ববিদ্যালয়সহ অন্যান্য শিক্ষা প্রতিষ্ঠানে আলোচনা সভা, জাতীয় শোক দিবসের সঙ্গে সঙ্গতিপূর্ণ কবিতা পাঠ, রচনা ও চিত্রাঙন প্রতিযোগিতা, চিত্র প্রদর্শনী, হামদ-নাত প্রতিযোগিতা এবং দোয়া মাহফিলের আয়োজন করবে।  


জেলা ও উপজেলা পর্যায়ে যথাযোগ্য মর্যাদার সঙ্গে জাতীয় শোক দিবস পালনের জন্য সামাজিক দূরত্ব নিশ্চিতপূর্বক স্বাস্থ্যবিধি অনুসরণ করে আলোচনা সভা ও দোয়া মাহফিল আয়োজন এবং জাতীয় শোক দিবসের সঙ্গে সঙ্গতি রেখে স্ব স্ব কর্মসূচি প্রণয়ন ও বাস্তবায়ন করতে হবে। জাতীয় শোক দিবসের অনুষ্ঠান আয়োজনের ক্ষেত্রে ভার্চুয়াল প্ল্যাটফর্ম ব্যবহারকে অগ্রাধিকার দিতে হবে। জেলা ও উপজেলায় আয়োজিত অনুষ্ঠানসমূহে সরকারি কর্মকর্তাগণের উপস্থিতি আবশ্যিকভাবে নিশ্চিত করতে হবে।


জেলা ও উপজেলা প্রশাসন কর্তৃক আয়োজিত কর্মসূচিতে জেলা পরিষদ ও পৌরসভার অংশগ্রহণসহ দেশের সকল সিটি কর্পোরেশন, পৌরসভা ও ইউনিয়ন পরিষদ যথাযোগ্য মর্যাদায় জাতীয় শোক দিবস পালনের জন্য জাতীয় শোক দিবসের সঙ্গে সঙ্গতি রেখে স্ব স্ব কর্মসূচি প্রণয়ন ও সামাজিক দূরত্ব নিশ্চিতপূর্বক স্বাস্থ্যবিধি অনুসরণ করে বাস্তবায়ন করবে। জাতীয় শোক দিবসের অনুষ্ঠান আয়োজনের ক্ষেত্রে ভার্চুয়াল প্ল্যাটফর্ম ব্যবহারকে অগ্রাধিকার দিতে হবে। 


বিদেশস্থ বাংলাদেশ মিশনসমূহেও জাতীয় পতাকা অর্ধনমিত রাখা হবে এবং আলোচনা সভার আয়োজন      করা হবে।

#
মেহেদী/জুলফিকার/রেজ্জাকুল/মাসুম/২০২১/১২২৫ ঘণ্টা 
তথ্যবিবরণী                                                                    
                       নম্বর : ৩৮১৩
জাতীয় শোক দিবস উপলক্ষ্যে ১৫ আগস্ট দেশের সকল ধর্মীয় উপাসনালয়ে বিশেষ প্রার্থনা 
ঢাকা, ২৯ শ্রাবণ (১৩ আগস্ট) :


জাতির পিতা বঙ্গবন্ধু শেখ মুজিবুর রহমান এর ৪৬তম শাহাদতবার্ষিকী ও জাতীয় শোক দিবস উপলক্ষ্যে আগামী ১৫ আগস্ট, বা'দ যোহর দেশের সকল মসজিদে বিশেষ দোয়া  ও মোনাজাত অনুষ্ঠিত হবে। এ ছাড়া দেশের অন্যান্য ধর্মীয় উপাসনালয়ে নিজ নিজ ধর্মমতে সুবিধাজনক সময়ে বিশেষ প্রার্থনার আয়োজন করা হবে।


১৯৭৫ সালের ১৫ আগস্ট কালরাতে ঘাতকের ঘৃণ্য  আঘাতে  নির্মমভাবে শহিদ  জাতির পিতা বঙ্গবন্ধু শেখ মুজিবুর রহমান, বঙ্গমাতা শেখ ফজিলাতুন্নেছা মুজিবসহ  বঙ্গবন্ধু  পরিবারের শহিদ  সদস্যবৃন্দ  এবং অন্যান্য সকল শহিদের আত্মার মাগফিরাত ও শান্তি প্রার্থনা করে এই বিশেষ দোয়া-মোনাজাত ও প্রার্থনা অনুষ্ঠিত হবে।


এ সময়   করোনাভাইরাসের ভয়াবহ প্রাদুর্ভাব থেকে বাংলাদেশসহ সারা বিশ্বের সকল মানুষের সুরক্ষা, অসুস্থদের দ্রুত আরোগ্য লাভ, মহামারি পরিস্থিতির দ্রুত  উন্নতি এবং দেশ ও জাতির সার্বিক কল্যাণ কামনা করে  দোয়া ও প্রার্থনা করা হবে। 


এ বিষয়ে আবশ্যক স্বাস্থ্যবিধি ও সামাজিক দূরত্ব মেনে প্রয়োজনীয় ব্যবস্থা গ্রহণ করার জন্য দেশের সকল মসজিদের সম্মানিত খতিব, ইমাম, মুসুল্লিবৃন্দ ও মসজিদ কমিটি এবং অন্যান্য  ধর্মীয় উপাসনালয়ের সংশ্লিষ্ট ব্যক্তিগণকে ধর্ম বিষয়ক মন্ত্রণালয়ের পক্ষ হতে অনুরোধ জানানো হয়েছে ।

#
আনোয়ার/মেহেদী/জুলফিকার/রেজ্জাকুল/মাসুম/২০২১/১২৩২ ঘণ্টা

তথ্যবিবরণী                                                          


             নম্বর : ৩৮১২
জাতীয় শোক দিবসে পতাকা অর্ধনমিতভাবে উত্তোলন করার নিয়ম

ঢাকা, ২৯ শ্রাবণ (১৩ আগস্ট) :


১৫ আগস্ট স্বাধীনতার মহান স্থপতি জাতির পিতা বঙ্গবন্ধু শেখ মুজিবুর রহমানের শাহাদত বার্ষিকী ও জাতীয় শোক দিবসে সরকারি, আধা-সরকারি, স্বায়ত্তশাসিত প্রতিষ্ঠান, শিক্ষাপ্রতিষ্ঠান, বেসরকারি ভবন ও বিদেশস্থ বাংলাদেশ মিশন সমূহে জাতীয় পতাকা অর্ধনমিত থাকবে।


সূর্যোদয়ের সাথে সাথে জাতীয় পতাকা উত্তোলনকালে পতাকাটি প্রথমে সোজাভাবে দণ্ডায়মান পতাকা দণ্ডে রশির সাহায্যে পতাকা দণ্ডের মাথা পর্যন্ত উত্তোলন করতে হবে। এরপর দণ্ডের মাথা থেকে পতাকার প্রস্থের সমান নিচে নামিয়ে পতাকাটি বাঁধতে হবে।


দিনশেষে পতাকাটি নামানোর সময় আবার দণ্ডের মাথা পর্যন্ত উত্তোলন করতে হবে এবং তারপর ধীরে ধীরে নামাতে হবে।


পতাকা বিধিতে বলা হয়েছে, পতাকার রং হবে গাঢ় সবুজ এবং সবুজের ভিতরে একটি লাল বৃত্ত থাকবে। জাতীয় পতাকার মাপ হবে 10©x6© দৈর্ঘ্য ও প্রস্থের আয়তাকার ক্ষেত্রের গাঢ় সবুজ রঙের মাঝে লাল বৃত্ত এবং বৃত্তটি পতাকার দের্ঘ্যের এক-পঞ্চমাংশ ব্যাসার্ধবিশিষ্ট হবে। ভবনে উত্তোলনের জন্য পতাকার তিন ধরনের মাপ হচ্ছে 10©x6©, 5©x3© এবং 2.5©x1.5©। 

ছেঁড়া বা বিবর্ণ জাতীয় পতাকা উত্তোলন করা যাবে না। মানসম্মত কাপড়ে যথানিয়মে তৈরি জাতীয় পতাকা উত্তোলন করতে হবে।

তথ্যবিবরণী                                                                                             নম্বর : ৩৮১০ 
যুক্তরাষ্ট্র প্রবাসীদের পাসপোর্ট জটিলতার অবসান
ওয়াশিংটন ডিসি (১৩ আগস্ট): 

ঢাকায় পাসপোর্ট অধিদফতরের মেশিন রিডেবল পাসপোর্ট সার্ভারের কারিগরি সমস্যার পাসপোর্ট প্রিন্ট সংক্রান্ত জটিলতার অবসান হয়েছে। ওয়াশিংটন ডিসিতে অবস্থিত বাংলাদেশ দূতাবাস থেকে প্রক্রিয়াকৃত ১৩৬৪ আবেদনের বিপরীতে ইতোমধ্যে ১১০১টি পাসপোর্ট প্রিন্ট সম্পন্ন হয়েছে। প্রস্তুতকৃত পাসপোর্ট অনতিবিলম্বে ফেডেক্সের মাধ্যমে দূতাবাসে পৌঁছাবে । 

